
Urtzi Gurrutxagaren
oroimenezkoan,
hamasei talde lehian
Tolosa CF-k antolatutako txapelketa hilaren 11n jokatuko dute
Berazubiko zelaian; alebin mutilez osatutako hamasei taldek
hartuko dute parte, horietatik hiru Tolosako CF-koak //7

Txapelketan parte hartuko duten jokalarietako batzuk, Francisco Valor antolatzailearekin. IMANOL GARCIA LANDA

Dantzari nahiz dantza
zaleak elkartuko dira
larunbatean Lizartzan
Otsolar dantza taldeak antolatuta, Erromeria
Eguna izango dute; Udaberri eta Otsolar dantza
taldeetako kideak ariko dira, bazkaria izango da,
eta trikiti doinuak ere izango dira //3

Behar Zana elkarteak
Pilota Maratoi
Solidarioa egingo du
Elkarteak 75. urteurreneko ekitaldietan 
bereziena izango du asteburuan; 25 orduz 
pilotan ariko dira Bearzana frontoian, eta
bildutakoa Aspanogi elkartearentzat izango da //7

Usabalgo
kanpoko
igerilekua
hilaren 15ean
irekiko dute

Aurten ez da erreserbarik
egin beharko, eta 
udako eskaintza oparoa
prestatu dute; Asteasuko
igerilekua hilaren 18an
zabalduko dute //6

Bidaniako
Kontxeju
taberna-
jatetxea,
lehiaketara

Ekainaren 10a izango da
taberna-jatetxea
ustiatzeko deialdian parte
hartzeko azken eguna; 50
euro gehi BEZ-eko errenta
izango du hilean //4

Arrakasta baten kontakizuna

Joan Mari Torrealdaik ia amaituta utzi zuen ‘Egunkaria, gizarte zibilaren arrakasta’
liburua aurkeztuko du Joanmari Larrartek, Tolosako kultur etxean, 19:00etan. 

Josu Artutxa Dorronsoro

T olosako Lizardi elkar-
teko kultura batzorde-
ak antolatuta, Joan
Mari Torrealdaik ida-
tzitako Egunkaria, gi-

zarte zibilaren arrakasta liburua
aurkeztuko du gaur Joanmari
Larrartek. Tolosako kultur etxe-
an izango da saioa, 19:00etan.
Egunkaria-ren sorrera eta gara-
pena nola gertatu zen azaltzen
du Torrealdaik, berak bizitako
ikuspegitik; honela dio idazleak
hitzaurrean: «Hau ez da Egunka-
ria-ren historia. Horretarako
distantzia bat hartu behar dut.
Batetik, denboran; oraindik oso
gertu dago gertatutakoa. Beste-
tik, posizionamendu aldetik;
ezin dut distantzia hori hartu,
prozesu guztia barru-barrutik
bizi izan nuelako».
Larrartek azaldu duenez,

1989an euskarazko egunkari bat
martxan jarri nahi zela erabaki
zenetik, bere ibilbide osoa egite-
ko aukera ematen dio liburuak
irakurleari: «Akaso ez dago guz-
tia modu kronologikoan konta-
tuta, baina egunkariaren ekarpe-
nak aipatzen ditu liburuak, baita

Joan Marik haien gainean egin-
dako gogoetak ere». Itxiera, gai-
nera, «bigarren plano batean»
dagoela esan du: Azken urtee-
tan, egunkariari buruz idatzi
dena itxierari buruz idatzi izan
da. Besteak beste, horregatik ida-
tzi nahi zuen Joan Marik liburua.
«Gure arrakasta ez zen izan itxie-
ra, hau martxan jarri eta hamahi-
ru urtez honi eustea baizik, eta
hori kontatu beharra dago», esa-
ten zuen berak».
Torrealdaik, ordea, ez zuen li-

burua guztiz idatzi. Larrarteri
eta kide gehiagori egokitu zaie
testuak txukuntzea, egokitzea
eta edizio lana egitea. Hernania-
rrarentzat «esperientzia polita
eta zaila» izan da: «Neurri bate-
an, bere izenean argitaratuko da
liburua, eta ez dut aukerarik har-
tutako erabakiak zentzuzkoak
diren ala ez berarekin kontrasta-
tzeko. Bera hil aurretik, liburuari
buruz hizketan aritu izan ginen,
eta gutxi gorabehera, banekien
zer lortu nahi zuen. Batzuetan,
ez-leku batean bezala sentitzen
naiz, ez delako nire lan bat, eta
niri egokitzen zaidalako defen-
datzea. Era berean, ohore handia
da, bere izenean argitaratu den

zerbait nire eskuetan utzi duela-
ko».
Halaber, izenburuarekin bat

egiten duela adierazi du Larrar-
tek: «1989an, euskalgintzatik eta
kulturgintzatik eratutako Egun-
karia Sortzen taldea herri ekime-
naren lehen ernamuina zen.
Bestetik, herriz herri antolatuta-
ko kanpainetatik eta egindako
bidetik, proiektua aurrera era-
mateko baliabideak lortu ziren,
eta herriaren indarrak eutsi ahal
izan zuen, lehen urteetan jaurla-
ritzak ere boikota egin zionean,
eta diru laguntzarik onartzen ez
zitzaionean. Ondorioz, herri eki-
menaren lorpen bat izan zen
Egunkaria».

HERRITARREN EKARPENA
Batzordeetan ibilitako kideak
gonbidatzen ari dira aurkezpe-
netara, eta Tolosan ere hala egin-
go dute. «Gizarte zibilaren arra-
kasta izan zela badiogu, herriz
herri nola gertatu zen ikusi ahal
izateko, beharrezkoa da kide ho-
riek ere gurekin egotea. Herrie-
tan lan handia egin zen, eta garai
haiek gogoratzeko garrantzitsua
izango da beraien ekarpena»,
adierazi du Larrartek.

Larrartek kanpotik bizitu zuen
egunkariaren sorrera. AEK-n ari
zen lanean, eta herrian, Egunka-
ria-ren aldeko batzordea sortu
zuten eta proiektua aurrera era-
mateko dirua biltzen hasi ziren.
«Ilusio handia genuen. Garai
hartan sekulakoa zen euskaldu-
nontzat kioskora joan eta euska-
razko egunkari bat topatu ahal
izatea, ordura arte ez zegoelako.
Ekarpen izugarria izan zen, be-
raz, euskaldunok mundura za-
baldu gintuena».
Aurrez, dozena bat herri baino

gehiagotan aurkeztu du liburua
Larrartek, eta oraingoz, solasaldi
ziklo horren azken saioa izango
da gaurkoa. «Saio bakoitza des-
berdina izaten ari da, baina guz-
tiak interesgarriak. Orain arteko
aurkezpenetan, garai hura eza-
gutu zuten herritarrak hurbildu
dira gehienbat, baina ezagutu ez
zutenentzat ere oso interesgarria
da liburuak kontatzen duena»,
nabarmendu du. «Ziur naiz To-
losakoa saio parte hartzailea
izango dela. Bertara hurbilduko
den bat baino gehiago gogoratu-
ko da garai haietaz, eta izango du
zer esan eta zer kontatu», gaine-
ratu du.

Martxelo Otamendi, Joserra Egiluz, Joanmari Larrarte eta Fede Badiola, ‘Egunkaria, gizarte zibilaren arrakasta’ liburuarekin. LEA-ARTIBAI, MUTRIKU ETA BUSTURIALDEKO HITZA

Altxa burua!,
haurrek
pantailak 
modu egokian
erabiltzeko

Laskorain Ikastolako
guraso talde batek abiatu
du proiektua, teknologiak
haurrengan duen 
eraginaz hausnartzeko  

A. Imaz /J. Artutxa

Gailu teknologikoen erabilerak
haurrengan zer nolako eragina
duen hausnartzeko lantegi bate-
an parte hartu zuten iaz Lasko-
rain Ikastolako zenbait gurasok,
eta bertan sortu zuten proiektua.
Bost kide dira, eta 11 eta 12 urteko
seme-alabak dituzte, Lehen Hez-
kuntzako 5. eta 6. mailan dabil-
tzanak. «Talde eragile bat sortze-
ko proposamena jaso genuen,
eta horrela hasi ginen antola-
tzen, helburuak betetzeko», esan
du Ainara Muñozek.
Pantailek duten dependentzia

da gurasoen kezka nagusia.
«Haurrek gauza asko uzten di-
tuzte albo batera, pantailei begi-
ra egoteagatik. Elkarren artean
harremanak izateko moduetan
ere eragin handia dute pantai-
lek», azaldu du Ixiar Aranak.
«Haur bakoitzak bere mugikorra
edukitzeko gogoa du, eta gure
kasuan, portzentai handi batek
dagoeneko badu berea», gaine-
ratu du Eli Trojaolak.
Trojaolaren arabera, «gainera

etortzen zaigun zerbait» da tek-
nologia: «Bat-batean harrapa-
tzen gaitu, ez dugulako guk bila-
tzen. Jakintza oso txikia dugu
gailu horiek duten botereaz, bai
onerako, baita txarrerako ere».
Hala ere, argi utzi nahi izan du ez
daudela teknologiaren aurka.
«Beharrezkoa da erabiltzea, bai-
na erabilera hori egokia izan be-
har da. Gurasoak izan ohi gara,
ordea, hori egiten ez dugun lehe-
nak; pixka bat hanka motzak
gara horretan. Bai haurrek, baita
guk ere, asko dugu ikasteko, eta
gure kasuan, zenbait ohitura al-
datu behar ditugu».
Ikasturtea amaitzera doanean,

arau komun batzuk lantzeko es-
katu diote elkarri, eta erronka
bat ezarri dute: udan haurrei
mugikorra ez emateko eskatu
diete Lehen Hezkuntzako 6.
mailako gurasoei. «Ikasturte be-
rriarekin batera elkartuko gara,
taldea berriz martxan jartzeko,
erronkaren emaitzak eta sentsa-
zioak partekatzeko, eta formazio
saio berriak egiteko».

Erromeria Eguna
ospatuko dute larunbat
honetan Lizartzan 
Kalejirarekin hasi eta dantza emanaldia eskainiko dute
bazkal aurretik Otsolar eta Udaberri dantza taldeek;
bazkalostean, erromeria izango da Elustondo anai-arrebekin

Irati Saizar Artola Lizartza

Otsolar dantza taldeak beste urte
batez antolatu du Erromeria
Eguna, Lizartzako Udalaren la-
guntzarekin. Larunbat honetan
izango da, eta egun guztiko egi-
taraua antolatu dute.  
Bederatzigarrenez ospatuko

dute. Malentxo Arrospide Otso-
lar dantza taldeko kideak azaldu
duenez, ikasturte amaieran «fes-
ta giroko zerbait» egiteko nahi
horretatik hasi ziren Erromeria
Eguna ospatzen. «Dantzariak,
dantza zaleak, dantzatzeko zein
bazkaltzeko, festan eguna pasa-
tzeko asmoarekin jarritako egu-
na da». 
Larunbatean, 12:00etan hasi-

ko dute eguna, herrian zehar
egingo duten kalejirarekin.
«Kale nagusian zehar musikaren
laguntzaz egingo dugu kalejira,
hemen gaudela adierazteko eta
Erromeria Eguna dugula gogora-
razteko». Ondoren, 13:00etan
plazan elkartuko dira eta Otsolar
eta Udaberri dantza taldeetako-
ek emanaldia eskainiko dute.
Udaberrirekin «aspalditik» du

harremana Otsolar dantza talde-
ak, Arrospidek azaldu duenez:
«Gure dantza taldearen sorreran
Udaberriko dantza irakasleak
izan genituen erakusten eta la-
guntzen, eta geroz ere harrema-
na mantendu dugu». Udaberrik

Dantzari Txiki Eguna Tolosan
antolatzen duenean, esaterako,
lizartzarrek parte hartzen dute,
eta Erromeri Egunerako gonbi-
dapena jasotzen dute bueltan. 
Emanaldiaren ondoren, baz-

karia izango dute. Gaur izango
da azken eguna txartelak eroste-
ko. Lizar dendan, Itzala kafete-
gian edo udaletxean erosi ahalko
dira. «Nahiz eta dantza taldeko-
ak ez izan, edonork izango du au-
kera festan parte hartzeko». 
18:00ak aldera trikiti doinuek

alaituko dute plaza, Elustondo
anai-arrebekin. Dantza zaleak
direnak erromerian ibiltzeko au-
kera izango dute, eta jan-edana
gehiago gustatzen zaionarentzat
ere izango da aukera: 19:00etan
sagardo eta pintxo dastaketa
izango da. 
Otsolar dantza taldetik herri-

tarrak zein ingurukoak gonbida-
tu dituzte Lizartzara, erromeria
giroko eguna pasatzera, eta ga-
raiko euskal jantziekin parte har-
tzeko gomendioa egin dute. 

2019ko Erromeria Eguneko irudia, Otsolarreko kideak plazan dantzan. I. G. L. 

- III. URTEURRENA -

Aitor Olano Jauregi
2019ko ekainaren 2an hil zen, 40 urte zituela 

                                     Erraza izan zen zu maitatzea,
                                       ezinezkoa ordea zu ahaztea. 
                                          Beti gurekin izango zara. 

                                                Gurasoak, Ramon eta Maria Jesus.

IBARRA, 2022ko ekainaren 2an 

Ikasteko zenbait
baldintza hobetu
dituzte Ibarran

I. S. A. Ibarra

Ibarrako Gazte Koordinadora
Sozialistak eta Ibarrako Gazte
Asanbladak Ikasteko kalitatezko
baldintzak borrokatu izeneko
dinamika jarri zuten martxan
martxo erdialdean, Ibarrako li-
burutegiko ordutegia eta egute-
gia «eskasak» zirelako. Ekain
amaierara bitarte, Txontxoko lo-
kala ikasketetarako egunero za-
baltzea lortu dute.   
Herriko gazteek zituzten be-

harrei tiraka hasi ziren gaia az-
tertzen Ibarrako GKS eta Ibarra-
ko Gazte Asanblada. Asier Aier-
be Ibarrako GKSko kideak
azaldu duenez, unibertsitateko
azterketetarako zein selektibita-
tea prestatzeko, Ibarran ez zego-
en «espazio egokirik». Ordutegi
eta egutegi aldetik «oso eskasa»
geratzen zitzaien eskaintza: «Li-
burutegia asteburuetan itxita
egoten da, astelehen goizetan
ere bai, eta eguerdietan 13:00eta-
tik 16:00etara ere itxita egoten
da». 
Behin arazoa identifikatuta,

aurkezpen bideo bat egin zuten
eta inkesta bat zabaldu zuten
gazteen artean. Aldi berean,
udalarekin ere harremanetan ja-
rri ziren irtenbide bat emateko. 
Inkestetatik ondorioztatu

dute «jendeak ikasketa prozesua
behar bezala aurrera eramateko
espaziorik ez duela etxean eta as-
kok kilometro batzuk mugitu be-

har izaten dutela, izan ondoko
herriko liburutegira joateko edo
unibertsitateko liburutegian
ikasteko, lekualdatzeak suposa-
tzen duen gastuarekin». 
Momentuz irtenbide probisio-

nala lortu dute. Ekaina amaiera-
ra bitarte, Txontxoko lokalean
gela bat egokitu dute ikasteko,
astelehenetik igandera erabilga-
rri izango dena. 09:00etatik
15:30era irekiko dute egunero,
eta astean zehar, arratsaldez, li-
burutegi zerbitzua izango dute
16:00etatik 20:00etara; horrela,
«egun osoko ordutegi zabal bat»
osatu dute.  

BETIRAKO IRTENBIDEA
Ekaina amaiera arteko irtenbi-
dea lortu dute udalarekin, baina
bi eragileren asmoa da, hurrengo
ikasturteari begira «modu iraun-
kor batean antolatzea liburute-
gia edo beste espazioren bat».
«Urte guztian zehar denen esku-
ra egongo den espazio bat izatea
nahi dugu, berme gehiago izan-
go dituena», esan du Aierbek. 
Jendeak espazioa erabiltzen

ari dela kontatu du, eta momen-
tuz, herriko gazteen artean ha-
rrera ona izan duela lokala zabal-
tzeak: «Gazteok antolatuz batze-
ak bere fruituak ematen ditu, eta
hau lorpen txiki bat izanda ere,
bide horren eraginkortasuna de-
mostratzeko balio izan digu eta
zentzu horretan nahiko pozik
gaude».  

Txontxoko lokala ikasteko gune moduan
egunero zabaltzea lortu dute Ibarrako
GKSk eta Ibarrako Gazte Asanbladak



Ostalaritza proiektu
bat gauzatzeko aukera
zabaldu dute
Bidania-Goiazko Udalak Bidaniako Kontxeju taberna-
jatetxea errentan esleitzeko lehiaketa zabaldu du;
ekainaren 10a da izena emateko azken eguna 

Erredakzioa Bidania-Goiatz

Bidania-Goiazko Udalak ostala-
ritza proiektu bat gauzatzeko
aukera zabaldu du, Bidaniako
Kontxeju taberna-jatetxea us-
tiatzeko deialdia irekiz. Ekaina-
ren 10a da izena emateko azken
eguna, eta baldintza guztiak Bi-
dania-Goiazko Udalaren web-
gunean daude ikusgai. Infor-
mazio gehiagorako udal bulego-
etara jo daiteke; astelehenetan,
asteartetan, ostegunetan eta os-
tiraletan 09:30etik 15:00etara,
eta asteazkenetan 16:00etatik
20:00etara.

LEKU ATSEGINEAN ETA MERKE
Kontxeju taberna-jatetxea leku
atseginean dagoela nabarmen-
du du udalak eta hilean 50 euro
gehi BEZ-eko errenta besterik
ez dela ordaindu behar gainera-
tu du. Barrualdea egokituta
dauka eta terraza du. 
Taberna-jatetxea hartu nahi

dutenek 1.500 euroko bermea
ordaindu beharko dute, eta ur-
tebeteko kontratua sinatuko
dute 6 hilabeteko frogaldia
eginda. Dena den, kontratua
bost urtez luzatu ahal izango da

gehienez, eta urtez urte berritu-
ko da, bi aldeek hala adostuta.
Esleipena eskuratzen dute-

nek herriko marka erabili be-
harko dute kanpoko zein barne-
ko komunikazio eta euskarri
guztietan, eta udalaren edo
udalarekin akordioa duten el-
karteen ekintzak antolatzeko
erraztasunak eman beharko di-

tuzte. Ostiral, larunbat eta igan-
deetan ezingo da itxi, eta ezta
ere jai egun edo jai egun bezpe-
retan ere, abenduaren 25ean eta
urtarrilaren 1ean izan ezik. 
Herriko festak direnean, hile-

taren bat dagoenean edo ekital-
di bereziren bat dagoenean ta-
berna-jatetxea zabaldu beharko
da.

Ekainaren 10a da izena emateko azken eguna. ATARIA

Santoñara irteera
antolatu du 
Bizi Nahi elkarteak
IBARRA //Bizi Nahi erretirodu-
nen elkarteak irteera antolatu
du Santoñara. Ekainaren 18an
izango da, eta 09:00etan abiatu-
ko dira ohiko tokitik. Lehen gel-
dialdia Bilbon egingo dute eta
bigarrena, berriz, Santoñan.
Han denbora librea izango dute,
eta ondoren Laredora joango
dira bazkaltzera. Bazkideek 20
euro ordaindu behar dituzte eta
bazkide ez direnek 30. Ekainak 6
da izena emateko azken eguna. 

Kalitatezko osasun
arreta publikoa
eskatzeko deialdia
TOLOSA // Tolosaldea 
Osasun Publikoaren Alde plata-
formak elkarretaratzerako deia
egin du larunbaterako, ekainak
4. 12:00etan egingo dute 
Trianguloa plazan. Plataforma-
ko kideek esan dute eskualdeko
osasun arreta «eskasa» 
luzatzen eta areagotzen ari dela
eta «gutxienez zentro berria egin
arte» eskualdeak merezi duen
arreta egokia eskatzen jarraituko
dutela. 

Tolosako txokoak,
Kuadrilla Egunean
mozorrotzeko 
TOLOSA // Sanjoanak gertura-
tzen ari dira eta Kuadrilla Egu-
nerako antolaketa lanetan ha-
siak dira jada. Kuadrillen Eguna
ekainaren 18an izango da eta
txartelak hilaren 9 eta 10ean ero-
si ahal izango dira Euskal Herria
plazan dagoen Baserri tabernan.
6 euro ordaindu behar dira. 
Aurtengoan ere mozorrotzeko
deia egin dute eta gaia zabaldu
dute. Tolosako txokoak jarri
dute gai bezala.

Bedaiotarrek gaur
ospatuko dute 
Harri Jaia 
BEDAIO // Meza nagusiarekin ire-
kiko dute gaur, Harri Jaia, San
Isidrori aurtengo uzta zaintzeko
eskatzeko. Ondoren Abaetxen
bilduko dira herritarrak hamai-
ketakoa egiteko, eta gero trikiti-
lariak izango dira. Bazkaria leku
berean egingo dute eta afaria
egingo dute elkartean eguna bo-
robiltzeko. Berriro ere uztak
suntsitu zituen harri jasa gerta
ez dadin egiten dute festa be-
daiotarrek.

San Martinen etxola jartzeko
deialdia egin du udalak 
Erredakzioa Amezketa

Amezketako Udalak San Martin
parkean taberna gisa ariko den
etxola bat jarri eta ustiatzeko bai-
mena emateko deialdia zabaldu
du. Agiriak ekainaren 3a bitarte
aurkeztu behar dira. 
Bigarren udara da udalak San

Martineko parkean etxola jartze-
ko apustua egiten duela. 
Zerbitzua emateko izena ema-

teko interesa dutenek Amezke-
tako Udalaren webgunean dago-
en agiria bete beharko dute, eta

bertan topatuko dituzte argibide
guztiak.
Kontratuak 2022ko ekainaren

17tik urriaren 31ra bitarteko irau-
pena izango du, gehienez. Eta
kontratuaren esleipendunak,
bere gain hartutako eginbeha-
rrak beteko dituela bermatzeko,
1.000 euroko behin betiko ber-
mea jarri beharko du.

HAINBAT BALDINTZA
Etxola 11:00etatik 23:00etara za-
baldu beharko dute, guztia
00:00etarako jasota egon dadin.

Jardueran zehar, eguraldi euri-
tsua gertatzen den egunetan, es-
leipendunak aukera izango du
egun horretan etxola ez zabal-
tzeko. Hizkuntza eskaerari dago-
kionez, Amezketako Udalak
esan du erabiliko den hizkuntza
euskara izango dela nagusiki.
Zerbitzua emango duen langile-
ak lehen hitza euskaraz egingo
beharko die bezeroei, eta hortik
aurrera bezeroak aukeratutako
hizkuntzan jarraituko du. Pre-
zioen zerrenda bi hizkuntzetan
egon behar da.

BILBON EMAN DUTE EGUNA
Albiztur, Bidania-Goiatz, Beizama eta Errezilgo emakumeek
Bilbon egun pasa ederra egin zuten. Irteeraren helburu nagusia
Saiaz Mankomunitateko herrietako emakumeen saretzea, el-
kar ezagutzea eta elkarrekin harremantzea izan zen. ATARIA



Kale Nagusiko
eraikinen
eraistea
baimendu dute
Eraikuntza enpresak gehienez hiru
hilabeteko epea izango du eraikinak
bota, eta momentuz, oinezkoentzat
trabarik gabeko eremu bat egokitzeko 

Erredakzioa Amasa-Villabona

Maiatzaren 24an Amasa-Villa-
bonako Udaleko Hirigintza ba-
tzordeak aho batez onartu zuen
Construcciones Aburuza S.M.
enpresak Kale Nagusiko 62. eta
68. zenbakien arteko eraikinak
eraisteko aurkeztutako proiek-
tua onartzea eta obra egiteko li-
zentzia ematea. Horrela, erai-
kuntza enpresak gehienez hiru
hilabeteko epea izango du erais-
te edo botatze lanak hasteko.
Eraikinak bota ondoren Villa-

bonako erdigunean kokatzen
den eremu hori nola geratuko
den adosteko asmoz, udal gober-
nua eta enpresa bildu eta akor-
dio bat lortu dute. Horrela,
HAPO Hirigintza Plan Orokorra-
ren onarpen ofizialak eraikin be-
rri bat eraikitzeko aukera zabal-
tzen duen arte, orube hori espa-
zio publikoa izango da;
oinezkoak bertatik pasa ahal iza-
teko eremu ireki bat egokituko
dute, inolako hesi edo trabarik
gabe. Adostutakoa ofizialki for-

malizatzeko, udalak eta orubea-
ren jabetza duen Construcciones
Aburuza S. M.-k hitzarmen bat
sinatuko dute.
Udal gobernua «oso pozik»

agertu da urte askoan luzatu den
afera honi irtenbidea eman zaio-
lako. «Eremu hori, eta batez ere
Aldude 1 eraikinera sartzeko pa-
sabidearen kalea, egoera kaska-
rrean dago, hesi metalikoekin,
pasabide estu eta arriskutsue-
kin, eta ez dago zalantzarik aha-
lik eta azkarren eraikinak bota-
tzeko premia handia dagoela»,
esan du udal gobernuak. Gaiari
lehentasuna eman eta esku har-
tzea erabaki duela nabarmendu
du ohar batean. 
Udalak aipatu duenez, ahale-

gin berezia egin du Construccio-
nes Aburuza S.M. enpresaren eta
bertan geratzen ziren jabekideen
artean akordioak lortu zitezen,
akordio horiek lortzea ezinbeste-
ko baldintza izan baita eraikinak
bota ahal izateko. Gehienez hiru
hilabeteko epean gauzatuko da
eraikinen eraistea.

Kale Nagusiko 62-68. zenbakietako eraikinak botako dituzte. ATARIA

Villabonako
gaztelekuko
eraberritze
lanak egiten
hasi dira

Hainbat espazio hobetu
nahi dituzte, 2022-2023
ikasturte berria hasi
aurretik; azpiegitura
hobetu eta egokituko dute 

Erredakzioa Amasa-Villabona

Amasa-Villabonako Udalak Ka-
tea-Etxea gaztelekuko eraikina-
ren hobekuntza lanei ekin die.
Modu horretara, egoera kaxka-
rrean zeuden hainbat espazio
hobetu nahi dituzte 2022-2023
ikasturte berria hasi aurretik. 
Duela hilabete batzuk gazte-

txoen eta hauen gurasoen artean
gauzatutako parte hartze proze-
suan bildutako ekarpenak kon-
tuan hartuta burutuko dira era-
berritze lanak. Udalak, guztira,
13.580 euroko inbertsioa egingo
du hobekuntza eta egokitzapen
lan hauek gauzatzeko. Hasteko,
kanpoko terrazan eta eskailere-
tan isolamendu lanak egin di-
tuzte. Horrekin, barruko gelatan
zeuden hezetasun arazoekin
amaitu nahi dute. Aterki enpre-
sak egin ditu lan hauek eta 6.316
euroko inbertsioa suposatu dio
udalari.
Bestetik, hezetasunagatik al-

txatako egurrezko zorua kendu
eta berria ezarriko dute ping-
pong mahaia dagoen gelan. Sus-
trai aroztegiak burutuko ditu lan
hauek eta 3.669 euroko kostua
izango dute. Amaitzeko, ping
pong gela, beheko solairuko zen-
bait pareta eta eskaileretako pa-
retak margotuko dituzte. Lan
hauetara 3.593 euro bideratuko
ditu eta Alustiza margoak enpre-
sa arduratuko da pintaketa guz-
tiak egiteaz.

DATORREN IKASTURTERAKO
Behin hobekuntza lan hauek bu-
rututa eraikina berriro ere erabil-
garri egongo dela aurreratu du
Amasa-Villabonako Udalak.
Gainera, gaztelekuaren kudea-
keta lanak kontratatzeko lehia-
keta publikoa ere irekiko da da-
tozen asteetan. «Beraz, datorren
ikasturtetik aurrera zerbitzu pu-
bliko hau berriro ere martxan
egongo da, azpiegitura eraberri-
tu eta egokiagoekin», esan dute
udal arduradunek. Gaztelekua
itxita mantentzeagatik, barka-
mena eskatu nahi izan die uda-
lak gaztelekuko erabiltzaile guz-
tiei.

Elkarreko egoitzara
bisita egingo dute
ekainaren 11n
ADUNA // Adunarrek ekainaren
11n bisita egin ahal izango dute
Elkar fundazioaren egoitzara.
Ordubete inguruko bisita izango
da eta izena ematen duen jende-
aren arabera taldeak osatuko di-
tuzte. 11:00etatik aurrera egingo
dute ate irekien jardunaldia.
Parte hartzeko 943 69 25 71 tele-
fono zenbakira jo beharko da.

Ibilgailu elektriko 
eta mugikortasun
jasangarriaz, tailerra
ADUNA // Ibilgailu elektriko eta
mugikortasun jasangarrirako
aukeren inguruan informatzeko
tailerra antolatu dute ekainaren
6an, 18:30ean, Adunako kultur
aretoan. Parte hartu nahi dute-
nek, ekainaren 3a baino lehen
eman beharko dute izena argi-
tu@gipuzkoa.eushelbidean edo
605 757 687 telefono zenbakian.

Garraio publikoan
murrizketak
salatu ditu udalak

Erredakzioa Zizurkil

Zizurkilgo Udalak Gipuzkoako
Foru Aldundiari eta Lurraldebusi
eskatu die Herriguneko gaztetxo-
ei hamarkadetan eman zaien au-
tobus zerbitzua berrezartzeko.
Ikastetxe publikoetara joateko
gaztetxoek garraio publikoa iza-
tea «oinarrizkoa» dela uste du
udalak eta erakundeek zerbitzu
hori bermatu behar dutela iritzi
dio. «Herri eta auzo txikiak bizirik
nahi baditugu, garraio publiko
zerbitzu duinak behar ditugu», ai-
patu dute azkeneko osoko bilku-
ran aurkeztutako mozioan. Tolo-
saldea Garatzenen bitartez es-
kualderako garraio publikoaren
esleipena egitear dagoenez, Zi-
zurkilgo Udalak Gipuzkoako Foru
Aldundiari eskatu dio eskualdeko
herrien beharrei erantzuteko di-
seinatutako oinarriak ezar ditza-
la.
Udalak jakinarazi duenez Zi-

zurkilgo Herriguneko Batxilergo
eta Lanbide Heziketako ikasleek
autobus zerbitzua bermatua izan
dute azken hamarkadetan. Azken
20 urteetan TSST enpresak auto-
busa jarri du Herrigunetik Tolosa-
ko Orixe institutura eta Tolosal-
dea LHko Ikastetxe Integratura
joateko. Zizurkilgo Udalak hitzar-
men baten bidez zerbitzu hori la-
gundu izan du. TSST enpresa de-
sagertuta, Lurraldebusek zerbi-
tzu hori eten egin zuen 2021ean,
udalak salatu duenez, «abisurik
eman gabe». Udal ordezkariek
zerbitzua berrezartzeko saiake-

rak egin badituzte ere, aurrera
urratsik ez dela eman esan dute.
«Ez gara aisialdiaz ari, derrigo-
rrezkoak ez diren arren, oinarriz-
kotzat jo ditzakegun ikasketak
egiteaz baizik. Borondate kontu
hutsa deritzogu autobusa egune-
an bitan Herrigunetik pasatzeari.
Urteetan arazorik gabe egin izan
da». Udalaren ustez, egoera ho-
nek hainbat gazteren ikasketa
prozesuan traba handia ekar de-
zake, bereziki familia zaurgarrie-
tako kideengan.
Udalbatzan mozioa aurkeztu

duen EH Bildu udal taldearen iri-
tzian, «inola ere onargarria ez den
zerbitzu murrizketa da». Garraio
publikoa antolatzea erronka han-
dia dela uste du koalizioak eta
atzera urratsik ezin dela eman
esan du. «Aldundiak azken hila-
beteetan atzera egin du, modu be-
rezian Herrigunean».
Aurkeztutako mozioan nabar-

mendu dutenez, azken hilabeteo-
tan eskaripeko zerbitzurako egin
diren eskaerei ere ezezkoarekin
erantzun diete Lurraldebusetik.
«Ezezkoa eman zaie eskaripeko
zerbitzurako egin diren zenbait
eskaerari, Herriguneko gazte-
txoen arratsaldeko mugikorta-
suna erraztera bideratutako es-
kariak izan dira eta udalak jarrai-
tuko du horretarako bitartekari
lana egiten».
EH Bilduk aurkeztutako mo-

zioa onartu du udalbatzak, koali-
zioaren aldeko botoarekin eta
EAJ eta PSE-EE alderdien abs-
tentzioarekin. 

Zizurkilgo Herriguneko gazteek Tolosako
ikastetxe publikoetara joateko autobus
zerbitzua berrezartzeko eskatu du udalak

Asteasuko
igerilekuko
abonua eskatzeko
epea zabaldu dute
Ekainaren 18tik irailaren 11ra arte
zabalduko dute; asteasuarrek ekainaren
10era arte eskatu dezakete abonua, eta
beste herrietakoek, ekainaren 13tik aurrera  

Erredakzioa Asteasu

Asteasuko igerilekua ekainaren
18tik irailaren 11ra arte egongo da
zabalik, 11:00etatik 20:00etara
egunero. Abonuak eskatzeko
edo berritzeko epea zabaldu du
Asteasuko Udalak. Horretarako
eskabidea behar bezala bete be-
harko da Asteasu.euswebgune-
an eta udaletxean aurkeztu, do-
kumentazioarekin eta aurreko
urteko txartelarekin batera.
Asteasuarrek ekainaren 10era

bitartean egin dezakete eskabi-
dea udaletxean eta asteasuarrek

eta gainerako herrietakoek 
ekainaren 13tik aurrera, sobera-
ko abonuak baleude. Asteasuko
udaletxea zabalik dago
09:00etatik 14:00etara, astele-
henetik ostiralera. 
Eskaera egin ahal izateko, une

berean ordaindu behar da. Esku-
dirutan, banku txartelarekin edo
Kutxabanken kontu korrontean
egindako diru sarreraren egiaz-
tagiria aurkeztuz egin ahal izan-
go da. 
Aurreko urteko txartela galdu

eta berria behar dutenek 5 euro
ordaindu beharko dute.

Emaitza
nabarmenak,
Tolosa CF-ko
gimnastentzat
Erredakzioa Tolosa

Tolosa CF-ko A kategoriako es-
kola mailako gimnastek pasa
den larunbatean Abetxukon jo-
katu zen Euskadiko Eskola Joko-
etan parte hartu zuten. Guztien-
tzat maila horretako lehen txa-
pelketa izan zen. «Lan bikaina
egin zuten, denboraldiari amaie-
ra bikaina ematea lortuz», azal-
du dute klubetik. Alebinetan Pe-
llo Errota txapeldun eta Herriki-
de txapeldunorde izan zen.
Infantiletan ere bi talde izan zi-
ren, Tolosa 1 garaile izanik, eta
Tolosa 2 laugarren.
Larunbat arratsaldean June

Bengoetxea juniorrak zilarra lor-
tu zuen banaka sokarekin, eta
brontzea kidekako sailkapen
orokorrean. Hori horrela, uztai-
lean Zaragozan egingo den bere
lehen Espainiako bakarkako txa-

pelketan parte hartzeko txartela
lortu zuen.
Igandean, berriz, jubenil eta

seniorren txanda izan zen Du-
rangon. «Aipamen berezia gim-
nasta hauen esfortzuari, entre-
namenduak goi mailako ikaske-
tekin partekatzen dituzte eta»,
azaldu dute klubetik. «Tapizean
heldutasuna nabaria izan zen,
eta gozaturiko txapelketa izateaz
gain, talde guztiek domina lepo-
ratu zuten». Jubenil P taldeak zi-
larra leporatu zuen, eta maila be-
reko M jubenilak brontzea. Se-
niorrek urrezko domina lortuz
amaitu zuten.
Gimnasta horientzat denbo-

raldia bukatu arren, asteburu
honetan Durangon izango dira
berriz Tolosa CF-ko gimnastak.
Oraingo honetan lau kadete tal-
deentzat denboraldi amaiera
izango da. 

Igerilekuetara joateko
ez da erreserbarik 
egin beharko aurten 
Ekainaren 15ean irekiko dituzte Usabal kiroldegiko kanpoko
igerilekuak, eta irailaren 23ra arte egongo dira zabalik;
gehienezko edukiera ez gainditzeko neurriak hartuko dituzte

Josu Artutxa Dorronsoro
Tolosa

Usabal kiroldegiak prest du uda-
ko kanpaina. Ekainaren 15ean
irekiko ditu kanpoko igerile-
kuak, eta irailaren 23ra arte
egongo dira irekita, egunero,
10:00etatik 21:00etara. Azken
urteetako murrizketa eta osasun
eta prebentzio neurriak bertan
behera geratuko dira ia bere oso-
tasunean, baina hainbat neurrik
indarrean jarraituko dute. 
Asier Martin kiroldegiko ardu-

radunak aurreratu duenez, aur-
ten ez da erreserbarik egin be-
harko igerilekura joan ahal izate-
ko, baina Osasun Sailak oraindik
ere neurri batzuk hartzeko eska-
tzen die, eta horiek bete egingo
dituzte. «Batetik, arratsaldeetan,
15:30etik aurrera, barruko eta
kanpoko igerilekuak banatuta
egongo dira, eta ezingo da bate-
tik bestera igaro. Kanpoko igeri-
lekuan gehienezko edukiera
muga bat mantendu behar dugu,
eta horregatik erabaki dugu neu-
rri hau hartzea. Beraz, kanpoko
igerilekuaren eremura sartzeko,
kanpoko tornuak (Iurramendi
aldean daudenak) erabili behar-
ko dituzte erabiltzaileek». 
Usabal kiroldegiak hartuko

duen beste neurrietako bat kan-
poko igerilekuan eremukako ba-
naketari eustea izango da. «Az-
ken bi urteetan egin dugun beza-
la, kanpoko igerilekuaren
eremua zatituta egongo da. Gaz-
teak terrazara edo solariumera
bideratuko ditugu, eta gainerako
eremua familiei bideratuta
egongo da. Honek jendearen ar-
teko mugimendua banatzea
erraztuko digu, eta era berean,
zerbitzu hobeago bat eskainiko
dugu». Herritarrek egindako es-
kaerari erantzunez, solariumeko
eremuan dutxa bat jarriko dute
aurten. 

KIROLAZ GOZATZEKO AUKERA
Kanpoko igerilekuez gain, Usa-
bal kiroldegiak zein herriko zen-
bait elkartek askotariko aisia zer-

bitzuak eskainiko dituzte aur-
tengo udan. Usabalen egin ahal-
ko diren ikastaroak haurrei eta
helduei zuzenduta egongo dira,
eta honakoak izango dira: aqua-
fitnes, pilatesa, jumpfit, desafit,
K-stecht, cycling, igeriketa, zun-
ba, tabata hiit, body balance, pa-
del eta tenis eskola, eta Global
training kfit (azken biak, Berazu-
bin). 
Haur eta gaztetxoentzat es-

kaintza berezia egongo da kirol-
degian, eta 13 eta 16 urte bitarte-
koentzako ikastaroak askotariko
ekintzak, Kfit junior eta Shuffle
dance izango dira. 3 eta 16 urte
bitartekoei zuzendutakoak, be-
rriz, igeriketa, dantza eskola, ki-
rol ludoteka, futbol kanpusa,
basket Stage-a, eskalada, tenisa
eta padel eskola (Berazubin),
edota pilota eskola (Beotibarren)
izango dira.
Azken urteetan ez bezala, baz-

kaltzeko zerbitzua eskainiko die-
te aurten parte hartzaileei ikasta-
roak amaitu ondoren, 13:00eta-
tik 14:00etara, Bidegoxo
jatetxean. Ikastaroetan parte
hartzeko, Usabal kiroldegira ber-
taratuz, Usabalkiroldegia.com
webgunean edo 943 53 64 00
zenbakira deituz eman behar da
izena. 
Bestalde, TAKE saskibaloi klu-

bak, kiroldegian bertan, aparte-
ko eskaintza izango du. Saskiba-

loi campusa antolatu dute haur
eta gaztetxoentzat. «Aurten, le-
hen aldiz, egun osoko jarduera
burutuko dugu umeekin,
09:30etik, 17:00etara. Apustua
egin nahi izan dugu, haurrek el-
karrekin egun osoko planak egi-
teko aukera izan dezaten», esan
du Goar Artetxek. Saskibaloia ez
ezik, beste kirol batzuk ere prak-
tikatuko dituztela gaineratu du.
Campusean izena emateko eta
informazio gehiagorako, Ta-
kesb.euswebgunea bisitatu edo
616 499 394 zenbakira deitu be-
har da.
Zumardia elkarteak piraguis-

moa, paddle surfa, mendi zehar-
kaldiak Aratz-Aizkorri Parke Na-
turalean, mendi bizikleta ikasta-
roa eta natur-kirol goiz pasa
eskainiko ditu. Azken honetan,
askotariko jarduerak uztartuko
dituzte. Uretako ekintzak Anoe-
tan izango dira aurten, Oria
ibaiak Tolosa parean duen emari
urria dela eta. Ikastaroetan izena
emateko, eta horien berri izate-
ko, Zumardia.eushelbidean sar-
tu edo 688 72 62 13 telefonora dei-
tu behar da.  
Azkenik, Tolosaldeko Triatloi

Taldeak eta Tolosaldea IKT tal-
deak, Triatloi campusa antolatu
dute gaztetxoentzat. 688 807 405
telefonora deituz edo Tolosalde-
aikt.euswebgunean eman daite-
ke izena.

Klubetako, kiroldegiko eta udaleko ordezkariak, udako kanpaina aurkezten. J.A.



Asteburu
bereziena
izango da
Behar Zana
elkartearentzat
Pilota Maratoi Solidarioarekin emango
diote bihar hasiera ekitaldiei; 25 ordu
baino gehiagoz ariko dira pilotan
Bearzanan, ia modalitate guztietan 

Asier Imaz/I. Garcia Landa
Amasa-Villabona

Behar Zana elkartea 75. urteurre-
neko ekitaldiak gauzatzen ari da,
eta asteburu honetan urteko eki-
taldi berezienetakoa izango du.
Izan ere, herriko erraldoi eta bu-
ruhandiek lagunduta, historikoa
izango den Pilota Maratoi Soli-
darioari emango diote hasiera,
bihar, 18:00etan, Bearzana fron-
toian. «Pilota maratoiak egin
izan dira, baina 25 ordutik gora
eta gainera horrenbeste modali-
tate denak batera ikusteko auke-
ra, guk dakigula ez dira egin»,
esan du Iñaki Lizaso Behar Zana
elkarteko kideak. Plazan joka-
tzen diren bote luzea, laxoa eta
errebotea, eta pala luzea ez beste
modalitate guztiak ikusi ahalko
dira. 
Larunbatean, 19:30ean hasiko

da azken partida. «Oso hunkiga-
rria izango da azken partida hori.
Pasa den abuztuan, hamar urte-
ko neska bat hil zen minbiziare-
kin, Behar Zana elkarteko pilota-
ri baten arreba eta elkarteko pilo-
tari baten alaba. Partida hori
gurasoek eta bi anaiek jokatuko
dute», azaldu du Lizasok.
Ia pilota modalitate guztiak

ikusteko aukera izatearekin ba-
tera, parte hartzaileak ere dene-
tarikoak izango direla azaldu
dute antolatzaileek: adimen
urritasuna dutenak, profesiona-
lak, Behar Zana pilota eskolako-
ak eta elkartekoak, aisiko ema-
kumeek, 70 urte inguruko pilota-
riak zein haurrak... «Festa bat
izatea nahi dugu», esan du Liza-
sok. 
Aspanogi elkartearentzat

izango da biltzen duten diru guz-
tia. Kutxa bat jarriko dute fron-

toian, eta bertan nahi duen orok
egin ahalko du bere ekarpena. 
Beste ekitaldi batzuk ere izan-

go dira asteburuan. Larunbate-
an, 10:00etan hasita, xake txa-
pelketa izango da Behar Zana 
elkartean. Arratsaldean, berriz,
Incansables txaranga ariko da gi-
rotzen, eta Pilota Maratoi Solida-
rioa bukatu eta gero, elkarteko
afaria izango dute. Afalostean,
elkarteko danborrada aterako
da.
Igande goizean, 09:00etan

diana izango dute, eta 11:00etan
errebote partida bat izango dute
Errebote plazan. Behar Zanako
pilotarien eta pilotari ohien arte-
ko partida jokatuko dute, egural-
diak laguntzen badu. Ekainaren
25ean jokatuko den errebote txa-
pelketa azkarrarentzako beroke-
ta moduan baliatuko dute pilota-
riek. 
Horrez gain, Pilotakadek ba-

tzen gaituzte izeneko erakusketa
izango da ikusgai Gurea aretoan.
Bertan, elkartearen 75 urteetako
argazkien lagin bat ikusi daiteke,
eta baita modalitate ezberdine-
tako erremintak ere.

Parte hartuko duten zenbait jokalari, Francisco Valor antolatzailearekin. I.G.L.

Bihar jokatuko
dituzte 
II. Ametsa Xare
Irekiaren
finalak  

Erredakzioa Irura

II. Ametsa Xare Irekiaren finalak
bihar jokatuko dira, 17:30ean ha-
sita, Irurako Ametsa trinketean.
Lehenengo partidan, kozkor-
tuen mailakoak ariko dira: Itoitz
Larrarte eta Naroa Mujika, Xabat
Zabalegi eta Beñat Mujikaren
aurkakoa. Emakumezkoetan,
Alaine Larrarte eta Naroa  Muji-
ka, Kamile  Mendizabal eta Uxue
Iturberen aurka. Gaztetxoetan,
Oier Yarza eta Oier Garmendia,
Ekhi Gibelalde eta Adur Murua-
ren aurka. Gazteen mailan, Mai-
za-Iturbe bikoak jokatuko du ba-
tetik, eta beste finalistak gaur jo-
katuko den Zabalegi-Heras eta
Mendizabal I- Lopetegi II bikote-
en arteko partidako irabazleak
izango dira. 

Jesus Mari Mujika,
Gipuzkoako Binakako
Txapelketan
IBARRA // Gipuzkoako Binakako
Aizkora Txapelketa izango da jo-
koan larunbat honetan. Aiako
probalekuan egingo da,
18:00etan hasita. Bertan, Jesus
Mari Mujika ibartarrak parte
hartuko du, Mikel Larrañagare-
kin bikote eginez. Txapelketako
beste bi bikoteak Eneko Otaño
eta Iñaki Azurmendi, eta Julen
Alberdi eta Ugaitz Mugertza
izango dira.

3x3 hondartzako bolei
txapelketa mistoa,
Toloboleiren eskutik
TOLOSA // Tolobolei klubak 3x3
hondartzako bolei txapelketa
mistoa antolatu du larunbatera-
ko. 11:00etan hasi eta 19:00etan
bukatuko da. Talde bakoitzeko
gehienez lau pertsonak eman
dezakete izena. Hondartzako
arauak izango dituzte kontuan
jokatzerakoan. Izena emateko
asmoa duenak Forms.gle webgu-
nean topatuko duen formula-
rioa bete beharko du.

Gurrutxagaren
Oroimenezkoa,
ekainaren 11n

I. Garcia Landa Tolosa

Bi urtez jokatu gabe egon ondo-
ren, berriro ere antolatu du Tolo-
sa CF-k Urtzi Gurrutxagaren
Oroimenezko Txapelketa. Zazpi-
garren edizioa izango da, ekaina-
ren 11n jokatuko da eta hamasei
futbol taldek parte hartuko 
dute, horietatik hiru Tolosa CF-
koak. 
Mutilen alebinetako bigarren

urteko taldeak izango dira parte
hartuko dutenak. Reala, Zarautz,
Hondarribia, Beasain, Hernani,
Danena, Intxurre, Baskonia, Bi-
llabona, Añorga, Lazkao, Osta-
dar eta Martutene dira gonbida-
tu dituzten taldeak, eta etxeko
klubak hiru talde izango ditu:
Tolosa CF, Tolosana eta Urdiña
Txiki. Aurten klubaren mendeu-
rrena ospatuko dute, eta Tolosa
CF sortzerakoan elkartu ziren
taldeen izenak erabili dituzte.  
Txapelketa 09:00etan hasiko

da, goizez eta arratsaldez jokatu-
ko dituzte partidak, eta final na-

gusia 18:00ak inguruan izango
dela aurreikusi dute. Berazubi
zelaia bitan banatuko dute, eta
partidak bata bestearen atzetik
jokatuko dira. Lau multzotan
daude banatuta taldeak, eta
multzo bakoitzeko lehen bi tal-
deak irabazteko fasean sartuko
dira. Multzoko hirugarrenak eta
laugarrenak kontsolazio txapel-
ketan jarraituko dute. Bukaeran
lehenengo lau taldeei zein kon-
tsolazioko lehenengo biei sariak
banatuko zaizkie. Bestalde, ba-
nakako hiru sari banatuko dira:
gol gutxien jaso dituen atezaina,
gol gehien sartu dituen jokalaria
eta jokalari nabarmenena. 
Talde bakoitzak, beraz, gutxie-

nez lau partida jokatuko ditu:
goizean jokatuko dituen multzo-
ko hiru partidak, eta arratsalde-
an hasiko diren kanporaketako
bat. Eguerdian talde guztietako
partaideek batera bazkalduko
dute Berazubin bertan. Jokalari
guztiek txapelketako kamiseta
izango dute opari. 

KIROLAK 07Ataria.eus •107.6 fm 
OSTEGUNA, 2022ko ekainaren 2a @TOLOSALDEAKIROL

Futboleko VI.
Manu Muriel
Oroimenezkoa
jokatuko da
larunbatean  

Erredakzioa Amasa-Villabona

Billabona F.K.E.-k antolatuta,
futboleko alebin mailako VI.
Manu Muriel Oroimenezkoa
izango da jokoan Arratzainen.
10:00etan hasiko da txapelketa
eta bertan hamabi taldek parte
hartuko dute, horietatik bi Billa-
bona klubekoak. Parte hartuko
duten beste klubak hauek izango
dira: Danena, Euskalduna, Igel-
tegi, Koskas, San Marcial, Basko-
nia, Tolosa CF, Usurbil, Intxurre
eta Pasaia. Hamabi taldeak bi
multzotan banatuko dira, A eta B
izenekoa, eta beraz multzo ba-
koitzak 6 talde izango ditu eta li-
gaxka sisteman jokatuko da.
Multzo bakoitzeko lehen hiru
taldeek Urrea kategorian jarrai-
tuko dute txapelketan, eta azken
hirurek Zilarra kategorian.
Sarrerak bi euro balioko du,

eta jasotako ditu guztia Aspanogi
elkarteari emango zaio. Beste be-
rritasun bat, jokalari, teknikari
eta arduradunek Arratzainen
bertan bazkalduko dutela izango
da, herriko elkarte eta boluntario
talde zabal bati esker.



‘Lumen’ ikuskizunerako
boluntario bila ari dira

Erredakzioa Tolosa

Lumen Maitasun Istorio Bat an-
tzerki eta dantza ikuskizunaz go-
zatzeko aukera izango da hu-
rrengo ostiralean, hilaren 10ean,
22:00etan Tolosako kaleetan. SA
Marionetas - Teatro & Bonecos
Portugalgo konpainiaren ikuski-
zuna da, eta Topic Txotxongilo-
en Nazioarteko Zentroak  Gipuz-
koako Foru Aldundiaren eta To-
losako Udalaren laguntzarekin
antolatu du.
Ia bost metroko altuera duten

hainbat txotxongilo erraldoiren
kalejira da ikusi ahalko dena.
Txotxongiloak musikaren errit-
mora mugitzen ikusiko dira, eta
dituzten led argiei esker, ikusga-
rria da emaitza konpainiako ki-
deek azaldu dutenez.

BOLUNTARIOEN BEHARRA
Talde portugaldarrak inoiz egin
duen sorkuntza original handie-
na da Lumen, eta taldeko kideez
gain, jende gehiago ere behar
izaten dute ikuskizuna eskain-
tzeko. Horregatik, Topic-etik he-
rritarren parte hartzea eskatu
dute emanaldian txotxongilo
erraldoiak mugitzen laguntzeko.
Hain zuzen, 12 urtetik gorako 37
boluntario behar dituztela adie-
razi dute Topic-etik, eta erral-
doiak mugitzeko edo argia
emango duten zuzi modukoak

eramateko izango dela zehaztu
dute. Erraldoiek ez dutela pisu
handirik eta herritarrak animatu
dituzte parte hartzera. Horreta-
rako, cit@cittolosa.com helbide-
ra idatzi edo 943 650 414 zenba-
kira deitu beharko da. 
Animatzen direnek koreogra-

fia eta manipulazioa ikasteko en-
tseguak egingo dituzte ekaina-
ren 6tik 9ra 18:00etatik 21:00eta-
ra, eta ekainaren 10ean goizez
eta arratsaldez. 
Musika eskolako ikasleek ere

parte hartuko dute ikuskizune-
an, emanaldia musikatuz.

Txotxongilo erraldoiekin osaturiko emanaldirako herritarren
laguntza eskatu dute; ekainaren 10ean izango da ikuskizuna

Amezketa.Mendiak 1976filma, kul-
tur etxean, 19:00etan. 
Berrobi. Jimmyren taberna mikro-
antzerkia, psikomotrizitate gelan,
18:30ean.
Elduain.Festak antolatzeko bilera
irekia, udaletxean, 20:00etan.
Lizartza.Energia berriztagarriak
etxeetan instalatzeko diru lagun-
tzen inguruko informazio saioa,
udaletxean, 18:00etan.
Tolosa.Harri jaia Bedaion: 11:00.
Meza nagusia. 12:00. Hamaiketakoa
Abaetxen eta trikitilariak. 14:00.
Bazkaria Abaetxen. 20:00. Afaria el-
kartean eta trikitilariak. 
Tolosa.Tie Dye gazte topagunean,
17:00etan.
Tolosa.Des-berdintasuna bizi. Non
ezaguera, non izana hitzaldi irekia,
Topic-en, 18:00etan. 
Tolosa. Egunkaria, gizarte zibilaren
arrakastasolasaldia, kulur etxean,
19:00etan.
Tolosa.Ennio, el maestrofilma, Lei-
dorren, 20:30ean.
Tolosaldea . 2022 ETEi Laguntza
Planaren saio informatiboa eta net-
working-a, 09:30ean hasita, Lehi-
berrin.

ATARIA IRRATIA
09:00.Pasahitza. Asier Imazek 
gidatutako magazina.
15:00.Entzuteko jaioak. Musika. 
16:00.Zebrabidea. Arrosa sareko
irratien artean eginiko magazina.
20:00.Uzturre Blues. Blues musika,
Iñigo Martinekin.

28 KANALA

08:00.1, 2, 3 hemen da Miru!
09:30.Gaurkoan Tolosaldetik
15:00.Elkarrizkettap
17:30.Gaurkoan Tolosaldetik
21:30.Gaurkoan Tolosaldetik
22:00.Pintxo-Pote (Daroa)

FARMAZIAK

Gaur

TOLOSA.Egunekoa.E. Bengoe-
txea. Kale Nagusia, 7.  943 67 06 48.
TOLOSA. Gauekoa. L. A. Morant. Za-
balarreta lorategiak, 1.  943 67 38 49.

EGURALDIA

IKER IBARLUZEA

Gaur.Antzeko giroa. Goize-
an erdi eta goi-mailako ho-
dei batzuk izanagatik, giro

eguzkitsua izango dugu. Arratsal-
dean bero-hodeiak garatuko dira eta
ez da baztertzen  ekaitzen bat le-
hertzea.  Tenperatura antzeko man-
tenduko da, 30-31 graduan joz goia.  

Bihar. Giro ezegonkorragoa.
Goizean erdi eta goi-mailako
hodei batzuk salbu, eguzki-

tsua egongo da. Arratsaldean bero-
hodeiak garatu eta ekaitzetara joko
du. Ekaitzak arratsalde erditik aurre-
ra izango dira, tarteka handi xama-
rrak. Tenperatura zertxobait jaitsiko
da, 28-30 graduan joz goia.

TOLOSALDEKOATARIAk ez du bere gain
hartzen egunkarian adierazitako 
esanen eta iritzien erantzukizunik.

ZORION
AGURRAK

Urtebetzeak,
urrezko ezteiak,
ezkontzak,
jaioberriak...

Argazkia bi egun lehenago ekarri mesedez

Prezioa
15,50€
31€
45€
51€

Atarikideek
12€
23€
33€
38€

